
Kirish. Bugungi globallashuv va axborotlashuv sharoitida tarixiy jarayonlarni chuqur va 

xolisona oʻrganish dolzarb ilmiy vazifalardan biri hisoblanadi. Xususan, Oʻzbekistonning savdo 

tarixi mamlakatning iqtisodiy rivojlanish bosqichlarini, ichki va tashqi aloqalar tizimini hamda 

ijtimoiy-iqtisodiy munosabatlarning shakllanishini yoritishda muhim ahamiyat kasb etadi. 

Savdo munosabatlari qadimdan Markaziy Osiyo hududida shakllanib, Buyuk Ipak yoʻli orqali 

xalqaro iqtisodiy va madaniy aloqalarning rivojiga xizmat qilgan. Shu bois, savdo tarixini 

oʻrganish nafaqat iqtisodiy, balki tarixiy, madaniy va ijtimoiy jihatdan ham keng qamrovli 

tadqiqotni talab etadi. 

Mazkur jarayonda davlat arxivlarida saqlanayotgan hujjatlar muhim manba sifatida 

alohida oʻrin tutadi. Arxiv materiallari tarixiy voqealar va jarayonlarning ishonchli guvohi 

boʻlib, ularning ilmiy tahlili orqali savdo tizimining shakllanishi, rivojlanish bosqichlari, savdo 

siyosati va iqtisodiy munosabatlarning oʻziga xos xususiyatlarini aniqlash imkoniyati yaratiladi. 

Davlat arxivlarida jamlangan statistik maʼlumotlar, rasmiy hujjatlar, savdo hisobotlari, 

shartnomalar va boshqa manbalar tadqiqotchilar uchun muhim ilmiy asos vazifasini bajaradi. 

Mustaqillik yillarida arxiv tizimining rivojlanishi, hujjatlarning ochiqligi va ulardan 

foydalanish imkoniyatlarining kengayishi tarixiy tadqiqotlarning sifat jihatdan yangi bosqichga 

koʻtarilishiga xizmat qilmoqda. Ayniqsa, arxiv manbalariga asoslangan tadqiqotlar orqali 

Oʻzbekiston savdo tarixining ilgari yetarlicha oʻrganilmagan jihatlarini aniqlash, yangi ilmiy 

xulosalar chiqarish va tarixiy haqiqatni tiklash imkoniyati kengaydi. 

Shu munosabat bilan, davlat arxivlari hujjatlarining Oʻzbekiston savdo tarixini 

oʻrganishdagi oʻrni va ahamiyatini manbashunoslik nuqtai nazaridan tahlil qilish mazkur 

tadqiqotning asosiy maqsadini tashkil etadi. 

Adabiyotlar tahlili va metodologiya. Mustaqillik davri savdo tarixini yozishda asosan 

Oʻzbekiston Milliy arxivi (Oʻz MA) va viloyatlarning davlat arxivlari  hamda Oʻzbekiston 

Respublikasi Iqtisodiyot va moliya vazirligi, Savdo-sanoat palatasi, Oʻzbekiston Respublikasi 

Raqobatni rivojlantirish va isteʼmolchilar huquqlarini himoya qilish qoʻmitasi, Vazirlar 

Mahkamasi huzuridagi Oʻzbekiston texnik jihatdan tartibga solish agentligi, Oʻzbekiston 

Respublikasi Soliq qoʻmitasi, Ochiq va yopiq turdagi aksiyadorlik jamiyatlar, birlashmalar, 

fondlar, xolding va konsernlar shaklidagi tashkilotlar, Savdo-iqtisodiyot yoʻnalishidagi OTM va 

ilmiy tashkiloti, yirik savdo bozorlari idoraviy arxivlarini fond hujjatlaridan manba sifatida 

foydalanildi.  

Oʻzbekiston Milliy arxivining M-6-fond (Oltin qazib olish va olmoslarni qayta ishlash 

boʻyicha korxonalar Oʻzbekiston assosiatsiyasi“ Uzalmazzoloto”), M-8-fond (Paxta 

xomashyosini qayta ishlash va paxta mahsulotlarini sotish boʻyicha “Uzgostxlopkopromsbыt” 

Oʻzbekiston davlat-aksiyadorlik assosiatsiyasi), M-9-fond (Oʻzbekiston Respublikasi davlat 

konsernining qishloq xoʻjaligi qurilishi boʻyicha korxona va tashkilotlarining tashqi iqtisodiy 

faoliyat assosiatsiyasi (VEA “Uzvneshnekonommash”), M-10-fond (“Oʻzbekmebel” Oʻzbekiston 

davlat aksiyadorlik birlashmasi), M-11-fond (“Oʻzavtotrans” Oʻzbekiston davlat-aksiyadorlik 

avtomobil transporti korporatsiyasi), M-15-fond (Oʻzbekiston Respublikasi Moliya vazirligi), 

M-16-fond (Oʻzbekiston Respublikasi Qishloq va suv xoʻjaligi vazirligi huzuridagi 

“Uzparrandasanoat” parrandachilik mahsulotlari ishlab chiqaruvchi korxonalar assosiatsiyasi 

ochiq turdagi aksiyadorlik jamiyati),  M-18-fond (Oʻzbekiston Respublikasi Davlat soliq 

qoʻmitasi), M-20-fond (“Xorijiy investitsiyalar agentligi” yopiq turdagi aksiyadorlik jamiyati), 

M-25-fond (“Oʻzmevasabzavotuzumsanoat-xolding” xolding kompaniyasi), M-37-fond 

(Oʻzbekiston Respublikasi Vazirlar Mahkamasi), M-43-fond (Yengil sanoat mahsulotlari ishlab 

chiqaruvchilar Oʻzbekiston assosiatsiyasi (“Uzbeklegprom”), M-45-fond 

(“Oʻzulgurjibirjasavdo” Oʻzbekiston respublika ulgurji va birja savdosi aksiyadorlik 

assosiatsiyasi” M-47-fond (“Oʻzneftegazstroy” aksiyadorlik kompaniyasi (“Uzneftigaz” 

tarkibidagi milliy xolding kompaniya), M-51-fond (“Uzselxozmash-xolding” kompaniyasi), M-

52-fond (“Oʻzbekipagi” Respublika assosiatsiyasi), M-67-fond (Xususiy tadbirkorlik va kichik 

biznesni qoʻllab-quvvatlash fondi (Biznes-fond), M-74-fond (Oʻzbekiston Respublikasi Tashqi 

iqtisodiy faoliyat milliy banki), M-82-fond (“Oʻzgoʻshtsutsanoat” davlat aksiyadorlik 

uyushmasi), M-83-fond (Oʻzbekiston Respublikasi Qishloq xoʻjaligi vazirligi huzuridagi 

“Oʻzgoʻshtsutsanoat” Respublika ishlab chiqarish birlashmasi), M-127-fond (Oʻzbekiston 

Respublikasi “Tadbirkor” respublika aksiyadorlik-tijorat banki), M-131-fond (“Ipak yoʻli” 

aksiyadorlik innovasion-tijorat banki), M-132-fond (“Uzpisheprom” oziq-ovqat sanoati 

konserni), M-134-fond (Qandolat, choy va pivo-salqinsiz ichimliklar sanoati korxonalari 

assosiatsiyasi“Piщyeprom”), M-139-fond (“Mahalliy sanoat” davlat korporatsiyasi), M-160-

fond (Oʻzbekiston Respublikasi Prezidenti huzuridagi Monitoring instituti), M-166-fond (“Oziq-

ovqatxolding” xolding kompaniyasi) va h.k. fond hujjatlari Oʻzbekiston savdo tarixining 

mustaqillik davrini yoritishda muhim manba boʻlib xizmat qiladi. Ushbu roʻyxatdagi fondlarda 

Oʻzbekistonning iqtisodiy sektorida turli yoʻnalishlarni tartibga solish va rivojlantirishga 

qaratilgan hujjatlar saqlanadi. Ushbu hujjatlar yordamida davlat va xususiy sektordagi 

moliyaviy, savdo, sanoat, qishloq xoʻjaligi va investitsiya sohalaridagi tashkilotlarning faoliyati, 

ularning ichki va tashqi iqtisodiy aloqalardagi ahamiyati, shuningdek, bu sohalarda mavjud 

boʻlgan muammolar haqidagi maʼlumotlarni toʻplash va tahlil etish mumkin. 

Oʻzbekiston Milliy arxivining M-37-fondi (Oʻzbekiston Respublikasi Vazirlar 

Mahkamasi) savdo tarixining mustaqillik davri manbashunosligida muhim oʻrinni egallaydi. 

Mazkur fond Vazirlar Mahkamasining hujjatlari yigʻma jildlaridan iborat boʻlganligi sababli 

aynan turli ministrliklar, birlashmalar, savdo uyushmalarining turli mazmundagi yozishmalari, 

sohaga doir huquqiy hujjatlari, yigʻilish bayonnomalari, yillik hisobotlari, dasturlari, rejalari va 

h.k. maʼlumotlar mavjud. Aynan ular orqali Oʻzbekiston savdosining koʻlami, ishlab chiqarish 

hajmi va markazlari, savdo turlari, chiqarilgan va kiritilgan mollar, pul muomalasi, savdo 

markazlari, logistika masalalariga oid maʼlumotlar ilmiy muomalaga tortiladi. Xususan, M-37 

fondning 1-roʻyxat, 2192, 2782, 2197, 2781, 2783, 2778, 3190 va h.k. yigʻma jildlari 

maʼlumotlaridan manba sifatida foydalanish mumkin[1]. Masalan, mazkur fondning 2782-

yigʻma jildida Oʻzbekiston Respublikasi Davlat Bojxona qoʻmitasining tovar tashish boʻyicha 

hisobotlari keltirilsa[2], 2197-yigʻma jildda Toshkent shahar hokimiyati savdo, xizmat 

koʻrsatish sohasi, xalq isteʼmoli mollari ishlab chiqarish departamenti maʼlumotlari berilgan[3]. 

Mazkur fondning  2781-yigʻma jildida Oʻzbekiston Respublikasi Tashqi iqtisodiy 

aloqalar vazirligi (“Oʻzkontrakt”) bilan savdo shartnomasi[4], Oʻzbekistonning Yevropa 

hamjamiyati, Yevropa koʻmir va poʻlat birlashmasi, atom energiyasi boʻyicha Yevropa 

hamjamiyati — Oraliq bitimi savdo va xarid bitimi haqida,[5]  savdo, bojxona qonunini qoʻllash 

toʻgʻrisida protokollar[6] jamlangan va ular savdo tarixini shakllantirishda qimmatli manba 

hisoblanadi. Xususan, fondning 2783-yigʻma jildida Oʻzbekiston va Yaponiya oʻrtasidagi savdo 

va iqtisodiy aloqalar, 1996-yili bu davlatning “Misubishi”, “Misui”, “Shimizu” kabi kompaniyalar 

bilan hamkorlikdagi savdo shartnomalari[7], Yaponiya iqtisodiy tashkilotlari federatsiyasi 

bilan bitimlari, port (logistika markazi) qurilishi kabi masalalarga oid hujjatlar jamlangan. 

Savdo tarixida eksport masalasi muhim yoʻnalish sanaladi. M-37-fond, 1-roʻyxat, 2778-

yigʻma jildida 1997-yil “Oʻzbekiston Respublikasining eksport salohiyatini rivojlantirish davlat 

dasturi” bilan bogʻliq tadbirlar bayonnomalari, 1996-yilda eksport hajmi, (2,6 milliard dollarni 

tashkil etgan), Oʻzbekiston Respublikasi Davlat statistika qoʻmitasining eksport maʼlumotlari, 

rejalashtirilgan dastur chora-tadbirlarini amalga oshirish eksport hajmini 2000-yilga kelib 

1996-yilga nisbatan 1,7 baravarga oshirishga qaratilgan  dastur loyihasi xususida maʼlumotlar 

jamlangan[8]. Shuningdek, bu fonddan aksiyadorlik jamiyatlarining tijorat mahsulotlari hajmi, 

ishlab chiqarish oʻsish surʼati, isteʼmol tovarlari xususida ham manbashunoslik materiallarini 

uchratish mumkin (3190-yigʻma jild)[9].  

Savdoda oziq-ovqat mahsulotlari savdosi barcha davrlarda oʻz dolzarbligini saqlab 

qolgan. M-37-fond, 1-roʻyxat, 2192-yigʻma jildida 1997-yil 29 xil oziq-ovqat mahsulotlari ayrim 

turlarini sotish bilan bogʻliq huquqiy hujjatlar, mahsulot chakana narxi savdo ustamasini 10–

20 foizgacha belgilab sotilganligi, shuningdek, 33 foiz savdo obyektida (483 tadan 164 tasida) 

qoidabuzarlik holatlari[10], 1997-y. 581,1 ming soʻmlik mahsulotlar noqonuniy sotilganligi, 

1997-y. 1515 reydda 264 ta savdo qoidalarini buzish holati aniqlanganligiga doir maʼlumotlar 

mavjud[11]. 

Natijalar va muhokama. Oʻzbekiston davlat arxivlarida savdo yoʻnalishi tarixiga doir 

saqlanayotgan hujjatlarni qisman oʻrganish natijasida shunday xulosaga kelish mumkinki, 

tarixchilar tomonidan savdo sohasining na sovet davri, na mustaqillik davri tarixi tadqiq 

etilmagan. Chunki davlat arxivi hujjatlarida keltirilgan maʼlumotlar davriy nashr materiallarida 

ham, dissertatsiya ishlarida ham, darsliklarda ham izchil ketma-ketlikda yoritilmagan. Birgina 

misol, qishloq xoʻjaligi mahsulotlarini ishlab chiqarish markazlari, mahsulotlarning tovar 

sifatidagi oʻrni va ularni sotish muammolari, eksport import masalalari va boshqa shu kabi 

muammolar birlamchi manbalar yordamida oʻrganilmagan. 

Oʻz MAning M-134-fondida qandolat, choy va pivo-salqinsiz ichimliklar sanoati 

korxonalari assosiatsiyasi («Oziqovqatsanoat») hujjatlari saqlanib, bu birlashma asosan oziq-

ovqat sanoati korxonalarini birlashtiruvchi asosiy tarmoq tuzilmalaridan biridir. Fond 

hujjatlarida qayd etilishicha, assosiatsiya Oʻzbekiston Respublikasining Birinchi Prezidentining 

2004-yil 26-apreldagi PQ-3420-sonli qarori hamda Vazirlar Mahkamasining tegishli hujjatlari 

asosida tashkil etilgan. Dastlab ushbu uyushma davlat boshqaruvini markazlashtirishdan 

chiqarish va xususiy sektorni qoʻllab-quvvatlash maqsadida tuzilgan. U “Oʻzoziqovqatsanoat” 

xolding kompaniyasi tarkibidagi tarmoqlarni muvofiqlashtiruvchi tuzilma sifatida ish 

boshlagan. Ushbu tarixiy jarayonlarga tegishli maʼlumotlar M-134 fondi hujjatlarida toʻplangan.  

Xususan, mazkur fondda «Oziqovqatsanoat» uyushmasi tarkibiga kiruvchi «Toshkent 

pivo zavodi» jamoa korxonasi, «Toshkent «Lazzat» alkogolsiz ichimliklar zavodi» ochiq turdagi 

AJ, Toshkent mineral suvlar zavodi, «Toshkent chanqovbosdi ichimliklar zavodi» ochiq turdagi 

AJ, «Koka-kola — Toshkent ichimligi» qoʻshma korxonasi, Qibray chanqovbosdi ichimliklar 

kombinati, «Andijon alkogolsiz ichimliklar kombinati» ochiq turdagi AJ, «Buxoro pivo zavodi» 

ochiq turdagi AJ, «Namangan chanqovbosdi ichimliklar kombinati» ochiq turdagi AJ, 

«Samarqand pivo zavodi» ochiq turdagi AJ, «Fargʻona chanqovbosdi ichimliklar zavodi» ochiq 

turdagi AJ, «Hamza mineral suvlar zavodi» ochiq turdagi AJ, «Qoʻqon pivo zavodi» ochiq turdagi 

AJ, «Nukus pivo zavodi» ochiq turdagi AJ, «Chortoq oziq-ovqat konsentratlari tajriba zavodi» 

ochiq turdagi AJ, «Samarqand «Narziya» qandolatchilik fabrikasi» ochiq turdagi AJ, «Toshkent 

«Oʻrtoq» qandolatchilik fabrikasi» ochiq turdagi AJ, «Namangan «Dilorom» qandolatchilik 

fabrikasi» ochiq turdagi Aj, «Samarqand choy qadoqlash fabrikasi» ochiq turdagi AJ, «Toshkent 

oziq-ovqat konsentrati kombinati» ochiq turdagi AJ, «Oziqovqatsanoat» xoʻjalik hisobidagi 

loyiha-konstruktorlik byurosi, Xorazm qurilayotgan qand-shakar zavodi direksiyasi kabi 

tashkilotlarning ishlab chiqargan mahsulot turlari, savdo shartnomalari, eksport va import 

faoliyati, ularning bozor tashkilotlari bilan hamkorligi kabi masalalarga oid hujjatlar saqlanib, 

ularning savdo tarixi manbashunosligida oʻrni nihoyatda katta.  

Oʻzbekiston jahon oltin savdosida oʻziga xos oʻrinni egallab, asosiy oltin 

eksportyorlaridan biri hisoblanadi. Oʻzbekiston mustaqillikka erishganidan soʻng mamlakatda 

oltin va uran qazib olish sanoatining rivojlanishida yangi tarixiy bosqich boshlandi. Bu davr 

mobaynida Navoiy KMKda Uchqudukda oltin ajratib olish majmuasi, gidrometallurgiya zavodi 

va Koʻkpatas hamda Davgʻiztovda oltin konlarining qurilishi nihoyasiga yetkazildi va ular ishga 

tushirildi, “Zarafshon-Nyumont” qoʻshma korxonasi barpo qilindi, emulsiyali portlovchi 

moddalar ishlab chiqaruvchi zavod qurildi. Kombinatda ishlab chiqarilgan oltin yombilar. 

Tarkibida oltin mavjud boʻlgan maʼdanlarni qazib olish va qayta ishlash boʻyicha Navoiy KMK 

koʻp yillar mobaynida yuqori texnik-iqtisodiy koʻrsatkichlar bilan barqaror faoliyat koʻrsatdi. 

Mamlakat mustaqilligi yillarida oltin ishlab chiqarish 1,5 baravar koʻpaydi. Ishlab turgan 

korxonalarni texnik qayta jihozlash, yangi navbatlarni qurish, shuningdek, oltin ishlab 

chiqarish samaradorligini sezilarli darajada oshirish imkonini beruvchi eng yangi ilmiy-texnik 

tadqiqotlar joriy etildi. 

2023-yilning dastlabki 7 oyida 5,6 mlrd dollarlik oltin sotgan. 2024-yilning mart oyida 

mamlakat oltin sotish boʻyicha dunyoda yetakchilikni saqlab qoldi. Bundan tashqari, Markaziy 

bank aholi uchun oltin quymalarni (5-50 gr) tijorat banklari orqali sotuvga chiqargan. 

Oʻzbekiston oltin savdosiga tegishli maʼlumotlar Oʻz MAning M-6-fondida (Oltin qazib olish va 

olmoslarni qayta ishlash boʻyicha korxonalar Oʻzbekiston assosiatsiyasi“ Uzalmazzoloto”) 

saqlanayotgan hujjatlarda toʻplangan boʻlib, mazkur yigʻma jildlarning savdo tarixi 

manbashunosligida oʻrni yuqori. 

Shuningdek, Oʻz MA fondlaridan Oʻzbekistonda ishlab chiqarilgan sanoat mahsulotlari 

eksporti, yaʼni ularni xorijiy davlatlarga sotishga doir maʼlumotlarni topish mumkin. 

Oʻzbekiston tashqi savdo aylanmasining 70% dan ortigʻiga xizmat koʻrsatish boʻyicha 

institutsional vazifa NBUʼning xalqaro vakillik tarmogʻi sifatiga chambarchas 

bogʻliqdir.Bugungi kunda NBU Markaziy Osiyodagi eng yirik vakillik tarmogʻiga ega boʻlib, u 

dunyoning 80 mamlakatidagi 671 ta bankni oʻz ichiga oladi. Davlat arxivlarida mazkur bank, 

qolaversa, boshqa banklar va ularning savdoni tashkil etishdagi oʻrni masalasiga doir 

maʼlumotlar mavjud. 

Savdo tarixini ishlab chiqishda oʻz oʻrnida viloyatlardagi davlat arxivi hujjatlarining ham 

manba sifatidagi oʻrni katta. Har bir viloyatdagi davlat arxivlarida, qolaversa, hokimliklar 

qoshidagi joriy arxivlarda ushbu mavzu doir nihoyatda xilma-xil maʼlumotlar mavjud. Masalan, 

mustaqillikning dastlabki 10 yilliklari tarixi boʻyicha savdo tashkilotlari, ishlab chiqaruvchi 

korxonalarining faoliyatiga oid maʼlumotlarni davlat arxivlari hujjatlarida uchratish mumkin.    

Idoraviy arxivlar. Oʻzbekiston mustaqillik davri savdosi tarixini yaratishda turli 

tashkilotlarning idoraviy arxivlari materiallari ham muhim manba boʻlib xizmat qiladi. Masalan, 

ushbu arxivlarda asosan meʼyoriy-huquqiy hujjatlar, savdo-iqtisodiy islohotlarga oid qarorlar, 

davlat dasturlari, shu bilan birga, makroiqtisodiy koʻrsatkichlar, savdo aylanmasi statistikasi, 

eksport-import operatsiyalari boʻyicha maʼlumotlar, soliq tushumlari va moliyaviy hisobotlar 

kabi tahliliy maʼlumotlar mavjud. Aksiyadorlik jamiyatlari va xoldinglar arxivlarida taʼsis 

hujjatlari, ustavlar, aksiyadorlar yigʻini bayonnomalari, investitsiya loyihalari, yillik hisobotlar 

kabi maʼlumotlarni olish mumkin. Shuningdek, mazkur arxivlardan savdo shartnomalari, 

hamkorlik bitimlari, litsenziya va sertifikatlar, tekshiruv dalolatnomalari hamda idoraviy 

buyruq va qarorlarni ham topish mumkin. Oliy taʼlim muassasalari va ilmiy tashkilotlar 

arxivlaridan esa savdo va iqtisodiyot sohasida mutaxassislar tayyorlash masalasi, sohadagi 

tadqiqot ishlari boʻyicha maʼlumot toʻplanadi.  

Xalqaro savdoni tartibga soluvchi xalqaro tashkilotlar (ICT, WTO, UNCTAD, OECD), 

xalqaro moliyaviy iqtisodiy tashkilotlar (IMF, WB, IFC)ning rasmiy hujjatlari ham savdo tarixi 

manbashunosligida muhim ahamiyatga ega. 

Xulosa. Mazkur tadqiqot natijalari shuni koʻrsatadiki, davlat arxivlari hujjatlari 

Oʻzbekiston savdo tarixini oʻrganishda eng muhim va ishonchli manbalardan biri hisoblanadi. 

Arxiv materiallari asosida savdo tizimining shakllanishi, rivojlanish bosqichlari, ichki va tashqi 

savdo aloqalarining xususiyatlari hamda iqtisodiy siyosatning yoʻnalishlarini ilmiy asosda tahlil 

qilish imkoniyati yaratiladi. Ayniqsa, rasmiy hujjatlar, statistik maʼlumotlar va tarixiy yozuvlar 

savdo munosabatlarining real holatini aks ettiruvchi asosiy daliliy manba sifatida alohida 

ahamiyat kasb etadi. 

Tadqiqot jarayonida aniqlanishicha, markaziy va mahalliy arxivlarda saqlanayotgan 

hujjatlar tarkibi va mazmuni jihatidan xilma-xil boʻlib, ular tarixiy voqealarning turli qirralarini 

yoritishda muhim ilmiy qiymatga ega. Shu bilan birga, arxiv hujjatlarining ishonchliligi, 

tizimliligi va manbashunoslik jihatdan puxta tahlil qilinishi tarixiy tadqiqotlarning aniqligi va 

haqqoniyligini taʼminlaydi. 

Mustaqillik yillarida arxiv tizimining modernizatsiya qilinishi, hujjatlarning 

raqamlashtirilishi va ochiqlik darajasining oshishi ilmiy izlanishlar uchun yangi imkoniyatlarni 

yaratdi. Bu esa Oʻzbekiston savdo tarixini yanada chuqurroq oʻrganish, ilgari nomaʼlum boʻlgan 

maʼlumotlarni ilmiy muomalaga kiritish hamda tarixiy jarayonlarga yangicha yondashuv 

asosida baho berishga xizmat qilmoqda. 

Shu asosda, davlat arxivlari hujjatlaridan samarali foydalanish, ularni tizimli ravishda 

tahlil qilish va ilmiy tadqiqotlarga keng jalb etish Oʻzbekiston savdo tarixini har tomonlama 

oʻrganishning muhim sharti sifatida eʼtirof etiladi. Kelgusida arxiv manbalarini raqamlashtirish, 

ularning ilmiy muomaladagi ulushini oshirish hamda zamonaviy tadqiqot metodlarini qoʻllash 

ushbu yoʻnalishdagi izlanishlarning samaradorligini yanada oshiradi. 

